
Apirilaren 10era arte izango da izena aurretik emateko aukera   

Vital Bootcamps-ek doako plazak eskainiko ditu langabetuak Data Science eta Full Stack arloetako profesional bihur daitezen 


•  Prestakuntza Vital Fundazioaren eta Lanbideren bultzadari eta SEA Arabako Enpresen lankidetzari esker jarri da abian, EnpleguArabaren bidez, eta talentu digitalaren azeleratzailea den The Bridgek emango du     
•  Enplegagarritasun handiko espezialitateak dira, eta Euskadin Informazioaren eta Komunikazioen Teknologien arloko (IKT) 11.000 postu bete behar dela kalkulatu da       


Vitoria-Gasteiz, 2026ko martxoak 5.- Egungo lan egoera kualifikazio handiko profesionalak eskatzen ari da sektore teknologikoan, eta Euskadik 11.000 lanpostu betetzeko erronkari egin beharko dio aurre.
Vital Fundazioak eta Lanbidek, garapen profesionalarekin duten konpromisoaren harira, Vital Bootcamps direlakoak aurkeztu dituzte. Aukera paregabea da Data Science eta Full Stack arloetan espezializatu nahi duten 30 langaberentzat. Programa hori erabat doakoa da, ez da aurretiko esperientziarik behar, eta prestakuntza praktiko eta intentsiboa eskaintzen du, enpresek gehien eskatzen dituzten trebetasunetan oinarritua. Halaber, lan-eremuz aldatu nahi duten profesionalentzat ere kontuan hartzeko aukera da, lan baldintza ezin hobeak eskaintzen dituzten lanpostu kualifikatuak lortzeko aukera izan dezaten.
Izena emateak zabalik daude merkatu digitaleko etorkizun handiko arlo bitan adituak izan nahi dutenentzat:
· Data Science: Ikasi datuak informazio estrategiko bihurtzen, enpresa-erabakiak hartzen laguntzeko.      
· Full Stack: Izan zaitez aditua web garapen integralean, interfazetik zerbitzariraino, eta bihurtu zaitez oso profesional moldakorra.
Oso intentsitate handiko ikastaro laburrak dira, % 100 enplegura bideratuak. The Bridgek ematen ditu, talentu digitalaren azeleragailu aitortuak, eta kalitatezko prestakuntza bermatzen da, baita enplegagarritasun tasa handia ere.

Ikasleek ez dute aldez aurreko ezagutzarik behar, eta enpresek eskatzen dituzten trebetasun tekniko oso espezializatuak modu praktikoan eta taldean lan eginez eskuratuko dituzte. Plazetako bat eskuratzeko, beharrezkoa da adinez nagusia izatea, lan-baimena izatea, goi-mailako ziklo bat edo batxilergoa egin izana eta langabezian eta Lanbiden erregistratuta egotea. Gainera, Lanbideren webgunean erregistratu ondoren, onarpen prozesu bat egin beharko da aldez aurretik, konpetentzia-test bat gainditu eta, hala badagokio, talde dinamika bat online. Hautagaitza onartzen bada, matrikulazio-prozesua egingo da.

Prestakuntza apirilaren 14tik uztailaren 30era egingo da, astelehenetik ostegunera 9:00etatik 17:30era, eta ostiraletan 9:00etatik 14:00etara, 490 orduko iraupena guztira. 
Interesatuek apirilaren 10era arte dute izena aurretik emateko epea, Lanbideren  eta Vital Fundazioaren webguneen bidez.

